
				Gwirwyd y dudalen hon


Gorchest ydyw ei hanghofio,
Y mae hynny'n ormod gwaith,

Meddwl am ei chwmni hawddgar
A rydd imi ruddiau llaith;

Ond er im' wir hiraethu
A galaru ar ei hôl,

Ni chawn eto ei chymdeithas,
Aeth i fyd ni ddaw yn ôl.


Er i'w thyner lais ddistewi
Pan yr hunodd yn y glyn

Mae hi eto yn llefaru
Mewn modd arall y pryd hyn,

A llefara i'r dyfodol
Yn ei choffawdwriaeth bur;

Cofio am ei hymddiddanion
Olew fydd i boen a chur.


Hi lefara wrth ei phriod,
Hi lefara wrth ei phlant,

Hi lefara wrth yr Eglwys,
A llefara megis sant;

'Roedd yn briod hawddgar, ddiwyd,
Ac yn fam dynera'n fyw,

Yn ei gwaith yn Gristion cywir,
Parchai bawb ac ofnai Dduw.


Colled ddirfawr oedd ei cholli,
Colled idd ei phriod cu,

Colled amhrisiadwy hefyd
Idd ei hannwyl blant a fu;

Colled fawr i'r cwrdd eglwysig,
Colled, colled, yw ein cri,

Ond os ydoedd i ni'n golled,
Ennill bythol iddi hi.


Ca'dd ei magu yn yr eglwys,
Ca'dd ei dwyn ym more'i hoes

I adnabod Crist yn geidwad,
A mawr werth Ei angau loes;

Penderfynodd roi ei bywyd
I fod iddo o rhyw werth,

Teimlai rym yr hen addewid-
"Yn ôl dy ddydd y bydd dy nerth."


Hoffus ydoedd o'r gyfeillach,
A'r cwrdd gweddi yr un wedd,

Llawer gwaith y ca'dd i'w henaid'
Ynddynt ddarparedig wledd;

Gwledd o basgedigion breision,
Gwin puredig nefol wlad,

Ernes fach o'r wledd dragwyddol
Ydoedd fry yn Nhy ei Thad.

